
Alþingi ályktar að fela ríkisstjórninni að sjá svo um að ekki verði veiddur
meira en 250 þús. lestir af þorski á íslandsmiðum árið 1976.

Greinargerð.
Árið 1972 ritaði Hafrannsóknastofnunin sjávarútvegsráðuneytinu bréf, þar sem

greint var frá hinu hættulega ástandi þorskstofnsins við ísland og lagt til að þorsk-
veiðar yrðu dregnar saman um helming.

Þessari viðvörun var ekki sinnt sem skyldi og stofninn hélt áfram að rýrna.
Árið 1972 veiddu íslendingar 229 þús. lestir af þorski, árið 1973 236 þús. lestir

og árið 1974 239 þús. lestir. Þannig helst aflamagnið svipað þessi þrjú ár þrátt fyrir
stóraukna sókn. Árið 1975 var ofveiðin orðin augljósari en áður og 13. okt. kom
svo hin margrædda skýrsla Hafrannsóknastofnunar, þar sem gerð er grein fyrir
hinu stórhættulega ástandi þorskstofnsins og lagt til að aðeins verði veiddar 230 000
lestir af þorski á Íslandsmiðum árið 1976.

Sú ljósglæta er þó í skýrslunni, að fiskifræðingar telja að ef takist að draga
úr sókninni árið 1976, þá megi veiða 290000 lestir árið 1977 og sama eða meira
magn árin þar á eftir, uns stofninn hafi náð sér og veiðin geti farið upp í 500000
lestir árlega.

Það er því fyrst og fremst árið 1976 sem við verðum að leggja hart að okkur,
beina flotanum að nokkru á aðrar veiðar og önnur fiskimið en þau hefðbundnu.

Takist þessar fyrirbyggjandi aðgerðir, þá er ástæða til þess að ætla að afla-
magn mundi stóraukast á sóknareiningu á næstu árum og tryggja bætta afkomu
útvegsins og þjóðarbúsins í heild.

Ef hins vegar sú þjóðarógæfa dyndi yfir að þorskstofninn hryndi, þá mundi
það án efa hafa hörmulegri afleiðingar fyrir þjóðina alla en við getum í dag gert
okkur grein fyrir.

Við höfum nú þegar samið um 6500 tonna veiði útlendinga á þorski hér við
land á árinu 1976.


